
Хөрмәтле Рамил Рәшитович!
Хөрмәтле депутатлар, район Советы утырышында катнашучылар(
Әле күптән түгел, 12нче февраль көнне Татарстан Республики Дәүләт Советы рәисе Фарит Хәйрулла улы Мөхәммәтшин катнашында уздырылган Балтач район Советының 3нче чакырылыш 27нче утырышында районыбыз башлыгы Рамил Рәшитович 2018нче хезмәт елына нәтиҗә ясады. Үзенең чыгышында ул кайбер җитешсезлекләребезне ачып, район икътисадының үсешен дәвам итү һәм халкыбызның тормыш-көнкүреш дәрәҗәсен күтәрү буенча безнең алга төп бурычлар билгеләде, районыбыз уңышлары икътисади күрсәткечләр белән генә түгел, ә иҗтимагый-сәяси тотрыклылык белән дә бәяләнүен ассызыклап узды.
Агымдагы елның тынгысыз көннәре белән инде 4нче ае узып бара. Үткән көннәргә күз ташласак, алар предприятие, оешма һәм учреждение хезмәт коллективларының узган 2018нче елга нәтиҗә ясау һәм агымдагы елга бурычлар, хезмәт планнарын билгеләү һәм башка мәсьәләләр белән бәйле булды. Хезмәт коллективларыбыз катлаулыкларга бирешми агымдагы елга җитди бурычлар алып, өстенлекле максатлар белән кереп бара. Мин үз чыгышымда Балтач муниципаль районының 2018 елда социаль-икътисади үсеш нәтиҗәләре һәм 2019 елга бурычлар турында төп отчетны кабатламыйча, 2018нче елда район башкарма комитетының анда әйтелмәгән хезмәт юнәлешләре белән Сезне таныштырырмын, агымдагы вәзгыятькә, шушы чорда ирешелгән төп хезмәт нәтиҗәләренә тукталып узам.
Гомуми оештыру бүлеге эшчәнлеге

Бүгенге көндә башкарма комитетта, финанс-бюджет палатасын, җир һәм мөлкәт палатасын кертеп, барлыгы 56 кеше эшли, шуның 49ы муниципаль хезмәткәр. Федераль үзәк, Татарстан Республикасы хөкүмәте һәм  район Советы куйган бурычларны тормышка ашыру максатыннан чыгып район башкарма комитетында 2018нчы елда барлыгы 1455 карар һәм 178 боерык кабул ителде. Шулай ук башкарма комитет исеменә 8301 документ һәм хат кереп, белгечләр тарафыннан өйрәнелде һәм алар буенча хезмәт оештырылды. Шул ук вакытта белгечләр тарафыннан төрле инстанцияләргә җавап йөзеннән 3310 документ әзерләп җибәрелде. 

Мөрәҗәгатьләр

2018 елда район башкарма комитетына гражданнардан язмача 377 мөрәҗәгать керде һәм 29 кеше шәхси кабул ителде. Мөрәҗәгатьләрне хәл итү ике федераль закон нигезендә тормышка ашырыла (“Халыктан кергән мөрәҗәгатьләрне карау тәртибе турындагы 59 нчы федераль закон һәм “Дәүләт һәм муниципаль хезмәтләр күрсәтүне оештыру турындагы” 210 нчы федераль закон). Мөрәҗәгатьләрнең 40% - дәүләт һәм муниципаль хезмәтләр (услуги) буенча, ә 60% - шәхси. Дәүләт һәм муниципаль хезмәтләрнең 10,2% - җир һәм мөлкәт, торак мәсьәләләре буенча, 4,4% - кайгырту һәм тәрбиячелек (опека һәм попечительлек) эшләренә кагылышлы, 85,4% - торак шартларын яхшырту буенча программада чиратта торучыларның учет эшләренә үзгәреш кертү турында. Шәхси мөрәҗәгатьләрнең бүленешен сез слайдта күрә аласыз. (21,5% - торак шартларын яхшырту, 18,2% - торак-коммуналь, төзекләндеру, юллар төзелеше, газ, су үткәрү эшләре буенча, 13,6% - тормышта авыр хәлдә калып материаль ярдәм сораучылар, 11% - мәгариф өлкәсе, 7,6% – югары уку йортларына керү өчен максатчан юллама алу буенча, 5,1% - эшкә урнашу турында; 3,4% - җир һәм төзелеш кодексларын бозып үзара низагка кергән күршеләр, 4,7% - җир һәм мөлкәт мәсьәләләре, 1,3% - архив мәсьәләләре белән бәйле һәм 13,6% - башка бик күп өлкәләргә кагыла.) Башкарма комитетка Россия, Татарстан Президентына, башка дәүләт органнарына, аларнын Интернет челтәре аркылы гражданнардан килгән мөрәҗәгатьләрне кабул итү рәсми сайтларына юлланган гаризалар – 19% (2017нче ел белән чагыштырганда бу күрсәткеч 13%ка түбәнрәк).

Алда халык тарафынан мөрәҗәгать ителгән сорауларга игътибар итсәк аларныӊ күбесе канәгатьләндерелгән, әмма бүгенге көндә материаль ярдәм, бушка торак белән тәэмин итү (бу бигрәк тә торак хәлен яхшырту буенча озак еллар чиратта торучылар турында сүз бара) мәсьәләләрен хәл итү җиңел түгел.
Күпфункцияле үзәк эшчәнлеге

Дәүләт һәм муниципаль хезмәтләрне күрсәтү буенча халыкка уңайлылык булдыру максатыннан оештырылган күпфункцияле үзәк (МФЦ) үзенең эшчәнлеген Балтач районы башкарма комитеты белән тыгыз элемтәдә алып бара. 2018 ел дәверендә Балтач районы башкарма комитеты вәкаләтләренә кергән 742 гариза кабул ителде. 

Шуларның:

- 576сы җир һәм мөлкәт мөнәсәбәтләре палатасы вәкаләтендәге 14 төр муниципаль хезмәт буенча;

- 161е – төзелеш, архитектура һәм торак-коммуналь хуҗалыгы бүлеге вәкаләтендәге 3 төр муниципаль хезмәт буенча;

- 4се – гражданлык хәле актларын теркәү бүлеге вәкаләтендәге 4 төр дәүләт хезмәте буенча;

- 1се – архив бүлеге вәкаләтендәге дәүләт хезмәте буенча.

Халыктан МФЦга кергән гаризалар эш юнәлешләре буенча бүленеп безнең бүлекләргә төшә һәм кирәкле хезмәт башкарыла. Башкарган эшләребез белән беррәттән килеп җитмәгәннәре дә бар хәзергә. Күрсәтелә торган хезмәтләрне киңәйтү, электрон рәвешкә күчерү һәм күпфункцияле үзәк эшчәнлеген массакүләм мәгълүмат чаралары аша халыкка яктырту эшен дәвам итү зарур. Бүгенге көндә тиешле карарлар кабул ителеп күпфункцияле үзәкнең мөмкинлекләрен куллануны яхшырттык.
Мәгълүмати-электрон технологияләр

Хөрмәтле депутатлар, утырыш эшчәнлегендә катнашучылар! Электрон технологияләр үсеше, аларны күпләп куллану тормышыбызның барлык өлкәләренә дә үтеп керде. 

Электрон түләүләр, электрон челтәрләр һәм кушымталар темасын кузгаткач, район башкарма комитетында 2017нче елда кертелә башлаучы зур электрон челтәр – Социаль тәэмин итү бердәм дәүләт мәгълүмати челтәре (ЕГИССО – Единая государственная информационная система социального обеспечения) турында берничә сүз әйтеп китәсе килә. Әлеге челтәрнең тормышка ашыруның төп максаты булып гражданнарны һәм дәүләт органнарын, шул исәптән аларда ихтияҗ һәм мохтаҗлыкны ачыклау һәм прогнозлау өчен, социаль яклау һәм социаль хезмәтләр турында мәгълүмат белән тәэмин итү тора:

2018нче елда район башкарма комитетында опека һәм попечительлек (опекуннарга пособие), мәгариф (балаларны белем бирү оешмаларында бушлай яки өлешчә бушлай тукландыру, бушлай автобуста йөртү, балалар бакчасы түләвенә компенсация), төзелеш (торак шартларын яхшырту буенча), җир һәм мөлкәт (күпбалалы гаиләләргә җир бирү) өлкәләре буенча 22 төр социаль яклау чарасы әлеге мәгълүмати челтәргә кертелде. 2018нче елда әлеге 22 төр чара буенча барлыгы 8072 социаль яклау чарасы алу факты тутырылса, 2019нчы елның 4 аена бу сан 10 839ны тәшкил итте. Бүгенге көндә бүлекләрдә билгеләнгән җаваплы белгечләр алдында шушы челтәргә алда әйтеп узган социаль яклау чараларын алган гражданнар хакында көндәлек күләмле мәгълүмат тутыру максаты тора. 

Гражданлык хәле актларын теркәү (ЗАГС) бүлеге эшчәнлеге

Бүгенге көндә  гражданлык хәле актлары язмаларының да беренче данәләрендә булган мәгълүматны электрон формага күчерү һәм вакытында башкарып чыгу мөһим бурыч булып тора. Балтач ГХАТ (ЗАГС) бүлеге архивында 150 000 нән артык берәмлек гражданлык хәле актлары язмалары саклана. 2018 елның 1 октябреннән гражданлык хәле актларын теркәү өр-яңа ЕГР ЗАГС (ГХАТ Бердәм дәүләт реестры) програмасында башкарыла. ЕГР ЗАГС системасын гамәлгә кертеп эшләтеп җибәрү буенча зур эш башкарылды. 2018 елның 31 декабренә электрон формага 67 391 акт кертелде, шуларның 36 081нә кабат тикшерү (сверка) үткәрелде.

2018нче елда район буенча 951 гражданлык хәле актлары теркәлде, шуларның:

- 278е туу акты,

- 362се үлем акты,

- 228е язылышу акты,

- 55е аерылышу акты,

- 14е аталыкны билгеләү акты,

- 11е исем алыштыру акты,

- 3есе уллыкка алу актлары рәсмиләштерелде.

Юридик әһәмияткә ия булган 2018 гариза: төзәтмә кертү турында - 142, кабат таныклык (справка) бирү турында 1876 гариза каралды. Район бюджетына 343 110 сум дәүләт пошлинасы кертелде. 
Дәүләт тарафыннан гаиләләр аерылу проблемасына зур игътибар бирелә башлады. Аерылырга теләүче парларга аерым очрашып сөйләшүләр уткәрелә, Казан шәһәрендә урнашкан “Умай” исемле психологик ярдәм күрсәтү гаилә академиясенә консультациягә бару киңәш ителә, бу чарада алар белән Балтач үзәк мәчетендә урнашкан “Гаилә үзәгендә” эшләүче дин әһелләре дә эшли. 

2018 елда гаилә институтын ныгыту уңаеннан, гаиләнең әһәмиятен, кыйммәтләрен, гореф-гадәтләрен үстерүгә юнәлтелгән күп төрле чаралар, конкурслар, мәсьәлән “Коляскалар парады” 50, 55, 60, 65 ел бергә яшәүче гаиләләрне хөрмәтләп алтын,зөбәрҗәт, бриллиант туйлар, гаиләдә 2 нче,3 нче балалаларын алып кайтучы әниләргә район Пенсия фонды белән берлектә Ана капиталы сертификаты  тапшыру кебек чаралар уздырылды, тантаналы итеп бала туу очраклары теркәлде. 

Архив бүлеге эшчәнлеге

Бүгенге көндә район башкарма комитетының архив бүлеге даими рәвештә 35 оешмадан документ кабул итә, 171 фондта 25 600 данә документ саклана. 2017 елдан башлап Татарстан Республикасының бердәм дәүләт мәгълүмати ситемасы эшли башлады. Әлеге система нигезендә республикада архив эшчәнлеген автоматлаштыру бара. 2017-2018 елларда мәгълүматларны этаплап шушы системага кертү башкарылды һәм бүгенге көнгә район архивында алда әйтелгән 25 600 данә документның 23 000енең исемнәре бу системага кертелгән.

Ел дәвамында 913 мөрәҗәгать (398 электрон рәвештә - (44%)) теркәлеп, аларның һәрберсенә тиешле җавап әзерләнде. Мөрәҗәгатьләрнең 888е – эш стажы, хезмәт хакы, льготалы пенсиягә чыгу өчен мәгълүматлар, 25е – тематик – авыллар тарихы, юридик әһәмияткә ия булган башка документлар буенча. 

Узган ел архив бүлмәләренә капиталь ремонт уздырылды. Барлык бүлмәләрдә дә архив саклау урыннарына куелган таләпләргә туры китереп  ремонт ясалды. Проектка кермәү сәбәпле вентиляцияләү һәм кондинционерлау системасы эшләнми калган иде. Узган ел бу системага проект документларын эшлнеп, быел бу төр эш тә республикабызның архив эшләре буенча дәүләт комитеты линиясе буенча башкарылыр дип планлаштырабыз. 

Юридик бүлек эшчәнлеге

Юридик бүлекнең төп бурычы булып Балтач район башкарма комитеты эшчәнлегендә законлылыкны тәэмин итү һәм үтәтү тора. Беренче чиратта, бу эш башкарма комитетның хокукый һәм коррупциягә каршы экспертиза узган хокукый актларында чагылдырыла. 2018 елда барлык хокукый актлар да законлылык һәм юридик грамоталылыкны саклауга хокукый экспертиза узды.

Отчет елы дәверендә 88 суд утырышында башкарма комитет гариза бирүче, җавап бирүче, өченче зат сыйфатында катнашты. Шул исәптән арбритаж судына аренда түләве буенча бурычларны түләү турында таләп белән 4 дәгъва гаризасы бирелде.
2018 ел дәвамында Балтач районы прокуратурасы тарафыннан Башкарма комитет адресына 24 таләп, 24 күрсәтмә, 5 протест, 17 мәгълүмат, 7 мәгълүмат соратып алу, 1 кисәтү җибәрелгән. Алар барысы да өйрәнелде, законнар белән билгеләнгән вакытка тиешле җаваплар бирелде. Татарстан Республикасы норматив-хокукый актлары Регистрына җирле үзидарә органнары кабул иткән 396 норматив-хокукый акт һәм җирле үзидарә органнары кабул иткән норматив-хокукый актларга йогынты ясау актлары (акты реагирования) җибәрелде. "Россия Федерациясендә түләүсез юридик ярдәм турында" Федераль законы нигезендә районның 8 гражданына төрле характердагы хокукый мәсьәләләр буенча түләүсез юридик ярдәм күрсәтелде.

Төзелеш, архитектура һәм торак-коммуналь хуҗалык бүлеге эшчәнлеге
Отчет чорында төзелеш комплексында эш торышын Рамил Рәшитович тәфсилләп таныштырган иде. Минем исә Төзелеш, архитектура һәм торак-коммуналь хуҗалык бүлегенең эшчәнлегендә кергән яңалык белән таныштырып узасым килә:
2018нче елның 4 августыннан  башлап, шәхси йорт төзелешенә рөхсәт бирү туктатылды һәм шәхси йорт төзү өчен белгертү язуы дигән документ белән эшли башланды. Җир хуҗасы шәхси йортын төзи  башлар  алдыннан вәкаләтле органга (ягъни, төзелеш бүлегенә) белгертү язуы җибәрә.  Йорт төзелеп беткәч, белгертү язуы һәм тех.план белән кабат шунда ук мөрәжәгать итә. Төзелеш бүлеге төзелгән шәхси йортны чыгып тикшереп, тиешле документларны тәртипләп, регистрациягә жибәрә. Ә моңарчы, регистрацияләү күпфункцияле үзәк аша башкарыла иде. 2018нче елда барлыгы 39 шәхси йортның төзелешен башлау турында һәм 63шәхси йортның төзелешен тәмамлау турында белгертү язуы бирелде.
Шулай ук отчет чорында  Төзелеш, архитектура һәм торак-коммуналь хуҗалык бүлеге тарафыннан 186 җир казу эшләренә ордер, төзелешне алып баруга 91 рөхсәт, 19 төзелгән объектны кулланышка тапшыруга рөхсәт бирелде, 63 шәхси йорт кадастр учетына куелды һәм регистрация уздырылды.
Төзелеш, архитектура һәм торак-коммуналь хуҗалык бүлегенең эшендә янәдән бер юнәлеш – ул торак шартларын яхшырту буенча программаларның эшчәнлеген тәэмин итү.
Башкарма комитетта мохтаҗ гражданнарны социаль наем шартнамәләре буенча торак белән тәэмин итүгә мохтаҗ 235 күп төрле категорияле гражданнар исәптә тора. Алар иң авыр, башка бер программара шартларына туры килмәгән инвалидлар, инвалид бала караучы, күп балалы гаиләләр, хәрби сугыш ветераннары һәм башкалар.

Авыл җирлекләренең тотрыклы үсеше Федераль максатчан программасы аша торак шартларын яхшыртырга теләк белдергән 261 гаилә исәптә. Алар ике категориягә бүленә: 35 яшькә кадәрле яшь гаиләләр һәм яшь белгечләр (алар 134),  гражданнарның торак шартларын яхшырту (127 кеше чиратта тора). 
2018нче елда  35 гаиләгә “Авыл территорияләренең тотрыклы үсеше” ярдәмчел программасы буенча 48млн315мең524,23 сум күләмендә, 2 мөмкинчелеге чикле гражданга торак шартларын яхшырту өчен 13млн456мең018 сум күләмендә субсидия бирелде.

Шулай ук районыбыз территориясендә ятимнәрнең йорт шартларын яхшырту, күләмле булмаса да социаль ипотека программалары тормышка ашырылып килә.
Мәгариф идарәсе эшчәнлеге

Мәгариф өлкәсендә нәтиҗәләр уку елы белән барлана. 2017-2018 нче уку елы районыбызныӊ мәгариф системасы өчен уӊышлы булды. 

Хәзерге вакытта районыбыз мәгариф оешмаларында 5574 бала белем һәм тәрбия ала.  Шуныӊ 3645е –укучы, 1929ы – балалар бакчаларында тәрбияләнүче. 800 дән артык укучы 32 маршрут буенча мәктәпләргә автобус белән китерелә. Барлыгы 25 автобус хезмәт күрсәтә, шуныӊ берсе 2018 елда кайтарылды. 
Мәгариф оешмаларында барлыгы 1469 педагогик хезмәткәр эшли: 938е мәктәпләрдә, 531е балалар бакчаларында хезмәт куя. 38 педагог мәктәптән тыш эшләр үзәгендә эшли. 

2018 елда 11нче сыйныфны 190 укучы, 9нчы сыйныфны 360 укучы тәмамлады. Барлык укчылар да дәүләт йомгаклау аттестациясен уӊышлы тапшырып аттестатлы булдылар. Белем сыйфатын бәяләгәндә, чыгарылыш сыйныфларда бала саны 500 гә кадәр булган районнар арасында, Балтач районы ЕГЭ күрсәткечләре буенча 3 нче урында, ОГЭ күрсәткечләре буенча 10нчы урында. Дәүләт йомгаклау аттестациясенеӊ гомуми нәтиҗәләре буенча район мәгариф системасы 5нче урында. 

Районыбызда сәләтле балаларны үстерү, аларга белем, тәрбия алу өчен шартлар тудыру юнәлешендә максатчан эш оештырыла. Алар төрле интеллектуаль конкурсларда катнашалар, республика буенча үткәрелгән фәнни-гамәли конференцияләрдә  чыгышлар ясыйлар. 

Сәләтле укучылар белән эшнең бер төре булып олимпиадалар да тора.  Бөтенроссия олимпиадасының Региональ этабы һәм Республика олимпиадасының йомгаклау этабында районнан 74 бала катнашты. Математика, физика, инглиз теле, химия фәннәре буенча авыл районнары арасында “Путь к Олимпу” Республика олимпиадасында 13 призлы урын яуладылар.  Региональ этапта 7 призлы урын,  республикакүләм урыннар – 26. Шуныӊ 20се татар теле һәм татар әдәбияты фәне буенча. Барлыгы 46 призлы урын яуланды. 

Яшьләр эшләре һәм спорт бүлеге эшчәнлеге

Узган ел халыкны физик культурага, спортка тарту хакында район башкарма комитетының яшьләр белән эшләү һәм спорт бүлеге мөдире Рөстәм Рафисович үзе күптән түгел генә – Балтач район Советының 3нче чакырылыш 27нче утырышында таныштырып узды.

Бүгенге көндә районыбызда 186 спорт корылмасы, 31 спорт залы бар. Бу – аз түгел. Чынлап та, соңгы елларда спорт инфраструктурасын төзүдә районыбызда бик күп эш башкарылды. Әлбәттә, булдырылган объектлар нәтиҗәле эшләргә һәм югары күрсәткечләргә ирешүдә ярдәм итәргә тиеш. 
Авылда калган яшьләребез дә аерым игътибар сорый. Аларның эштән тыш шөгыльлеген тәэмин итәрдәй иҗади үзәкләргә җәлеп итәргә, яшьләр белән эшләү һәм спорт бүлегенә моның өстендә көндәлек шөгыльләнергә кирәк дип саныйм.
Мәдәният бүлеге эшчәнлеге

Халыкка мәдәният хезмәте күрсәтү – җаваплы һәм үзенчәлекле тармак. Бүгенге көндә районыбызда  22 авыл мәдәният йорты, 24 авыл клубы, 1 Мәдәният үзәге,  2 күчмә клуб, 3 музей, 34 китапханә, 1 балалар сәнгать мәктәбе һәм 1 кино челтәре халыкка мәдәни хезмәт күрсәтә.

Барлыгы мәдәният өлкәсендә 243 кеше эшли, шуларның 176сы – белгечләр, бу барлык хезмәткәрнең 69,9 % тәшкил итә. Югары һәм урта махсус  белемле хезмәткәрләр белән тәэмин ителеш  87,5%.

2018 ел дәвамында  авыл мәдәният учакларында барлыгы 7536 чара үткәрелде, 306 түгәрәк эшләде, аларда 3816 кеше катнаша. Районның 34 китапханәсен  берләштергән Балтач авылара үзәк китапханәсе 518 709 данә китап фонды аша 22353 китап укучыга хезмәт күрсәтте.

2018 нчы ел иҗат сезонында районыбызның мәдәният учаклары барлыгы: 26- Халыкара, 22- Бөтенрәсәй, 13- регионара, 21- республика бәйгеләрендә катнашып, саллы урыннар яуладылар.

Мәдәният объектларыннан файдаланучыларның санын ишәйтү, гражданнарның иҗади сәләтләрен үстерү максатларында 2018 нче елда Яңгул авылында яңа 200 урынлы авыл мәдәният йорты сафка басты һәм район үзәк китапханәсенә республика бюджетыннан 27 млн. 310 мең сумлык капиталь ремонт эшләнелде. Төзү белән генә эш тәмамланмый, әлеге объектларның үзләрен рациональ файдалануны да тәэмин итәргә кирәк. Шулай ук бүгенге көндә әле 12 авыл клубы һәм мәдәният йорты  капиталь ремонт таләп итә. 
Комиссияләр

Район башкарма комитетының хезмәте төрле формада эш алып баручы комиссияләрнең һәрдаим эшчәнлеге белән  тулылана. Бүгенге көндә шундый 31 комиссия эшләп килә.
КДНиЗП

Балтач районында балигъ булмаган балалар белән эшләү һәм аларның хокукларын яклау комиссиясенең мөһим мәсьәләләр һәрчак игътибар үзәгендә. 

Балигъ булмаган балалар белән эшләү һәм аларның хокукларын яклау комиссиясе 2018 елның 12 аена 32 утырыш үткәрде. Әлеге утырышларда 107 административ материал, шулар эчендә ата-аналарга карата – 96, яшүсмер балаларга карата 11 административ материал каралды. 

Комиссиядә 2017 елда авыр хәлдәге  11  гаилә  исәптә торган булса, 2018 елда алар 2гә кимеде. Ә гомумән алганда, район буенча авыр тормыш вәзгыятендә калган балалар саны 2018 елда 90 га калып (чагыштыру өчен: 2017 елда – 110 иде) уңай үзгәреш күзәтелә. 

Комиссия үзенең эшчәнлеген профилактика системасының барлык структураларының ачык һәм җайланган эшенә нигезләнеп алып бара. Шуңа күрә, белем бирү учреждениеларын, авыл җирлекләре башлыкларын комиссия эшендә активрак катнашырга чакырам: сез "авыр" гаиләләр һәм аларда тәрбияләнүче яшүсмерләр белән һичшиксез якыннанрак таныш. 

Балтач районы башкарма комитетында 2016 елдан тәртипсез гаиләләр һәм балигъ булмаган балалар арасында хокук бозуларны кисәтү йөзеннән  ике белгеч – муниципаль хезмәткәр эшли башлады.  2018 елда алар тарафыннан 25 рейд оештырылып, хокук бозучы яшүсмерләр ачыкланды, Татарстан Республикасынын административ хокук бозулар кодексының 3.11статьясы буенча  13 административ протокол төзелде.

Әлеге белгечләр мәктәп һәм балалар бакчаларында системалы рәвештә янгын куркынычсызлыгы, юл йөрү кагыйдәләрен, хулиганлык, караклык, хәмер яки наркотик  маддәләрне кулланмау, интернет куркынычсызлыгы буенча һәм башка төрле хокук бозуларны булдырмау өчен  дәресләр, инструктажлар үткәрәләр. 2018 елда барлыгы шундый 449 чара уздырылды. 

Опека hәм попечительлек секторы эшчәнлеге
Балаларның хокукларын яклау темасын кузгаткач опека һәм попечительлек секторы эшчәнлеге турында да әйтеп узасы килә.
2018 елда әти-әнисез калган 8 бала учетка алынып туган-тумачаларына опекага (попечителлекә) урнаштырылды. Ятим балаларның хокукын яклап,  аларга пособие, пенсия, алимент түләү һәм башка льготалардан файдалана алу өчен документлар әзерләнде. Опекун гаиләсендә 47 ятим һәм әти-әни карамагыннан калган бала учетта булды.

Бүгенге көндә районыбызда тәрбиягә бала алган (приемная семья) 10 гаилә исәпләнә, аларда 13 бала тәрбияләнә, уллыкка-кызлыкка бала алган 26 гаиләдә  33 бала  тәрбия ала.

Балаларын тиешле дәрәҗәдә тәрбияләми йөргән 5 әти-әнигә карата район судына документлар тапшырылды: 1 әти – 3 баласына, 3 әни  7 баласына карата  әти-әни  хокукыннан мәхрүм ителде.

Ятим һәм әти-әни карамагыннан калган 1 балага Арча шәһәреннән торак (квартира) бирелде.
Опека hәм попечительлек секторы эшчәнлегендә янәдән бер юнәлеш – юридик хокуксыз затларны, ягъни недееспособныйларның хокукларын яклау. Районыбызда барлыгы 88 кеше юридик хокуксыз дип  танылып 85 опекун гаиләсендә тәрбияләнә. 2018нче ел дәверендә 14  кешене  юридик хокуксыз дип тану буенча документлар әзерләнде һәм алар туганнарына опекага урнаштырылды. 

Юл куркынычсызлыгы комиссиясе эшчәнлеге

2018 елда юл куркынычсызлыгы комиссиясенең 6 утырышы уздырылды. Аларда юл-транспорт фаҗигаләрен киметү, булган фаҗигаләрне анализлау, мәктәп автобус маршрутларының хезмәте, юлларны карап төзәтеп тору, юл кырыйларында объектларны урнаштыру һәм башка мәсьәләләр каралды. Һәр узган Комиссиядә юл-транспорт фаҗигаләрен киметү буенча бурычлар җиткерелде һәм аларны үтәү буенча эш алып барылды.

Шуңа да кармастан, билгеле булганча, 2018нче елда районыбыз территориясендә юл-транспорт фажигаләрендә 8 кешенең үлеме теркәлде (чагыштыру өчен: 2017 елда – 3 кеше улгән). Бу безнең район өчен бик зур сан.

Әлеге юнәлештә хокук бозуларны һәм юл-транспорт фаҗигаләрен кисәтү исәбеннән Балтач районы башкарма комитетына 2018нче елда өстәмә 2 муниципаль хезмәткәр штаты бирелде. Әлеге хезмәткәрләребезнең әшчәнлеге “Халык контроле” геомәгълүмати системасы белән бәйле. 2018нче елның апреленнән башлап эшләгән дәверләрендә муниципаль хезмәткәрләр 1255 юл йөрү кагыйдәләрен бозу очрагын теркәп, “Халык контроле” системасына мөрәҗәгать буларак тапшырды.
Административ комиссия

Тормышыбыз иминлеген күрсәтүче тагын бер өлкә – әйләнә-тирә мөхитне саклау. Балтач муниципаль районның административ эшләр карау комиссиясе 2018 елда район буенча санитар-экологик чисталыкка кагылышлы 81 карар кабул итте, Шуларның 5се буенча җәза рәвешендә тулаем 23 мең сум күләмендә штраф салынды. Алар ирекле рәвештә һәм суд приставлары ярдәме белән түләнеп бетте.

Урамнарда йөри торган иясез этләрнең күбәюе дә административ эшләр карау комиссиясе эшчәнлеге игътибарыннан читтә калмады, аларны даими контрольдә тотарга тырышты. Мәсәлән, 2018 елда 35 шундый эт йоклатылып махсус оешмага озатылды, 13е стерилизацияләнеп табигый яшәү мөхитенә кире кайтарылды.

Хезмәт шартлары һәм хезмәтне саклау комиссиясе

Дөрес, кешенең сәламәтлегенә бары тик әйләнә-тирә мөхит кенә йогынты ясамый. Сәламәтлеккә зыян салучы бәхетсезлек очрагына эш урынында да юлыгырга мөмкин.
Биеклектән егылып төшү, хәрәкәтләнүче, төрле якка әйләнүче детальләргә һәм предметларга бәрелү, юл-транспорт фаҗигаләре җәрәхәтләнүнең, бәхетсезлекнең төп сәбәпләре булып тора. Әмма травмаларның иң төп сәбәбе булып, предприятие җитәкчеләренең хезмәт хәвефсезлеген тәэмин итүгә салкын каравы, производство эшчәнлеген канәгатьләнерлек оештырмавы, юл хәрәкәте кагыйдәләрен бозу, хезмәтне саклау буенча персоналның әзерлегендә җитешсезлекләр, төзек булмаган машина һәм механизмнарны эксплуатацияләү, хезмәткәрләр тарафыннан хезмәт һәм производство дисциплинасын бозу, шул исәптән исерек килеш эш башкару сәбәпләре исәпләнә.

Әлеге очракларны кисәтү – Балтач районы башкарма комитеты каршында 2006 елдан башлап эшләп килүче Хезмәтне саклау һәм хезмәт шартлары комиссиясенең төп бурычы булып тора. 2018нче елда Комиссиянең 18 утырышы булып узды, шуның 10сы – оешма һәм предприятиеләргә чыгып үткәрелде.

Районда бәхетсезлек очракларын һәм һөнәри авыруларны кисәтү буенча тормышка ашырылган төрле чаралар ярдәмендә соңгы елларда җитештерүдә авыр нәтиҗәле бәхетсезлек очраклары кимүенең уңай динамикасы күзәтелә. Районыбызда 2018 ел нәтиҗәләре буенча үлем белән тәмамланган бәхетсезлек очраклары теркәлмәде.
Шулай да бәхетсезлек очракларын профилактикалау максатында районыбыз оешма-предприятие җитәкчеләренә хезмәтне саклау һәм хәвефсез шартлар булдыру, билгеләнгән нормаларга ярашлы, хезмәткәрләрне шәхси саклану чаралары белән тәэмин итү (бигрәк тә төзелеш өлкәсе), хезмәтне саклау буенча инструктажларны һәм укытуларны билгеләнгән вакытта үткәрүне оештыру, алкоголь, наркотик яисә башка токсик матдәләрдән исергән хәлдә эш башкарырга рөхсәт итмәскә, машина йөртүчеләргә рейсларга кадәр һәм аннан соң медицина тикшерүләре үткәрү буенча эшне яхшыртырга кирәк.
Икътисад һәм прогнозлау бүлеге эшчәнлеге
Алкогольле һәм спиртлы продукциянең законсыз әйләнешен кисәтү буенча ведомствоара комиссия эшчәнлеге
2019 елның 1 апреленә районда 24 оешманың спиртлы эчемлекләр сатуга лицензиясе белән 95 сәүдә объекты эшләп килә.

Бүгенге көндә 32 авылда алкогольле эчемлек сату пунктлары юк. Шуларның 16сында 100 кешедән артык халык яши. Әлеге авылларда «Чепья» кулланучылар җәмгыяте һәм җаваплылыгы чикләнгән «Бәхет» җәмгыяте тарафыннан күчмә сәүдә оештырылган. 

Алдагы елда барлыгы  алкогольле һәм спиртлы продукциянең законсыз әйләнешен ачыклау һәм булдырмау буенча 9 ведомствоара комиссия утырышы уздырылды. Анда Балтач муниципаль районы территориясендә алкогольле продукция сату һәм хәмер базарының торышы турында; үткәрелгән тикшерүләр нәтиҗәсендә ачыкланган хокук бозулар турында; алкоголь белән агуланулар турында хисап һәм эчкечелеккә каршы көрәш чаралары кебек сораулар каралды. Комиссия эшчәнлеге буенча саннарны слайдта күрә аласыз.
Соры базар (серый рынок)

Халыкның тормыш дәрәҗәсен күтәрү һәм керемнәрне легальләштерү буенча ведомствоара комиссиянең (“соры базар” комиссиясе) 2018 елда 9 утырыш уздырылды. Әлеге комиссия утырышларында хезмәт коллективларының халыкка ачык хезмәт хакы түләүләре тикшерелде. Комиссия утырышларына такси, автотранспорт ремонты, халыкка көнкүреш хезмәтләре, сәүдә өлкәләреннән йөзгә якын оешма-предприятияләр чакырылды. Нәтиҗәдә, 211 яңа һәм өстәмә килешүләр төзелде. План 198 килешү куелып, 106,5 процентка үтәлде. Куелган хезмәт нәтиҗәсендә район бюджетына өстәмә 3 миллионнан артык салым акчасы кертелде.

Салым җыю

2018 елда комиссия  һәр атна саен Балтач район башкарма комитетында, район прокуратурасы вәкилләре, эчке эшләр бүлеге, Федераль салым хезмәтенең районара инспекциясе, суд приставлары, Финанс-бюджет палатасы катнашында Татарстан Республикасы берләштерелгән бюджетына салым бурычларын киметү буенча ведомствоара комиссия утырышларын уздырып килде. Хезмәтнең нәтиҗәсе буларак Татарстан Республикасының консолидацияләнгән бюджетына салымнар бурычын киметү буенча 2018нче елда –18 млн 258 мең, 2019 елның 20 апреленә – 4 млн 400 мең салымнар җыйналды.

Шушы өлкәдә сүземне дәвам итеп, икътисад һәм фаразлау бүлегенең «Дәүләт һәм муниципаль ихтыяҗларны тәэмин итү өчен товарлар, эшләр, хезмәт күрсәтүләр сатып алу өлкәсендә контракт системасы турында» 44-ФЗ номерлы Федераль законга бәйле эшчәнлегенә дә тукталып узам. Гомумроссия ЗАКУПКИ рәсми сайтында, Балтач муниципаль районының 138 муниципаль заказчысы теркәлгән. 

Федераль электрон мәйданчыкта (электрон сәүдә системасы) Балтач муниципаль районының 82 предприятиесе, оешмасы (тәэмин итүчеләр, подрядчылар) теркәлгән һәм аккредитация узган.

2018 елда барлыгы 199 млн. 267 мең сумлык 133 электрон аукцион үткәрелде. Үткәрелгән аукционнар нәтиҗәләре буенча 162 млн. сумлык 1008 контракт төзелде. Нәтиҗәдә, бюджет акчаларына экономия 37 млн. сум тәшкил итте.

Шулай ук 2019нчы елда башланып киткән үзен-үзе эш белән тәэмин итүчеләргә (самозанятые граждане) кагылышлы эшчәнлекнең актуальлеге көннән-көн арта. Татарстан әлеге юнәлештә эшләү буенча пилот төбәкләр исемлегенә кертелде. Эш белән үзен-үзе тәэмин итүчеләрнең эшчәнлекләрен законлы алып баруда кызыксындыруны арттыру – авыл җирлеге үзидарә органнары белән берлектә хәл итәсе зур мәсьәләләрнең берсе булып тора.

Тәмамлау сүзе

Мин 2018нче елга Рамил Рашитович тарафыннан әйтелмәгән хезмәт юнәлешләребезнең кайберләрен сезнең игътибарга куеп, гомуми нәтиҗә ясарга тырыштым, район башкарма комитеты эшчәнлеген яктырттым. Ишеткәннәрдән, экраннарда чагылган мәгълүматлардан чыгып Сез район башкарма комитетының узган елгы эшчәнлекне үзегез күзалларсыз, дип уйлыйм.

2018 ел район халкы өчен әһәмиятле вакыйгаларга бай булды. Иҗтимагый-сәяси, социаль-икътисадый тотрыклылык сакланды, яңа һәм ремонттан соң күп объектлар сафка басты. Әмма, шул ук вакытта, без һич тә канәгатьләнү хисе кичерергә тиеш түгел. Алда безне яңа проблемалар, катлаулы бурычлар көтә. Бердәм, тату булып, уртак максат куеп эшләгәндә хөкүмәтебез куйган актуаль бурычларны тормышка ашырырга районыбыз халкы сәләтле дип ышанып калам.
Чыгышымны тәмамлап, яңа җитәкче буларак, мин Сездән алдагы эшчәнлегебезне яхшыртуга этәргеч булырдай эшлекле тәкъдимнәрегез һәм фикерләрегез көтеп калам.
Игътибарыгыз өчен рәхмәт!

